
ABSTRAK 
Perubahan dan perkembangan teknologi telah memberikan impak yang besar khususnya dalam 

memantapkan proses pengajaran dan pembelajaran (PdP). Dahulunya, proses penilaian pemarkahan 

bagi subjek studio didapati mempunyai beberapa permasalahan yang melibatkan masa, kos dan 

keselamatan. Berdasarkan masalah ini, kajian dilakukan terhadap penggunaan aplikasi Google 

Form dan keberkesanannya dalam merekod penilaian pemarkahan secara efisien. Seiring 

perkembangan ini, satu inovasi dengan penggunaan aplikasi Google Form sebagai alternatif dalam 

proses penilaian PdP bagi subjek studio di Jabatan Seni Halus, Kolej Pengajian Seni Kreatif, UiTM 

Cawangan Perak dilakukan. Objektif kajian inovasi ini adalah untuk: 1) mempercepatkan proses 

penilaian dan moderasi markah; dan 2) Menjimatkan kos penyediaan fail. Kajian ini menggunakan 

kaedah PDCA (Plan, Do, Check, Action) dan merupakan kaedah kajian pengurusan yang biasa 

digunakan untuk peningkatan berterusan dan pengurusan kualiti. Dapatan daripada kajian ini telah 

menghasilkan inovasi e-Valuate di mana penilaian akhir subjek studio telah dijadikan pautan kepada 

rubrik pemarkahan Jabatan Seni Halus. Setiap markah yang dinilai direkodkan secara automatik 

dalam simpanan awan sekali gus memudahkan proses merekodkan setiap markah pelajar. Sesi 

penilaian yang dijalankan menjadi lebih lancar dan pengiraan markah subjek studio tidak melibatkan 

kos percetakan, masa yang lama, mesyuarat markah lebih cepat dan menghasilkan kerja yang 

berkualiti. Kajian inovasi ini telah memberikan nilai tambah kepada penciptaan inovasi yang sedia 

ada khususnya yang melibatkan pemurnian sistem dan aplikasi. Keberkesanan inovasi ini telah 

mendapat pengiktirafan dari pihak pengurusan UiTM Cawangan Perak sekali gus mengukuhkan 

potensi penciptaan inovasi ini ke dalam seluruh sistem penilaian Pembelajaran Studio UiTM dan 

Institusi Pengajian Tinggi yang menawarkan Program Seni Lukis dan Seni Reka. 

 

Kata kunci: E-Moderasi; Pemarkahan Akhir; Subjek Studio 

 
1. PENGENALAN 

Dalam landskap sektor pendidikan yang sentiasa berkembang pesat seiring kemajuan dunia, 

keperluan untuk pendekatan yang lebih berinovatif dalam proses penilaian adalah penting, 

terutamanya dalam kursus yang berasaskan kreativiti dan ekspresi. Bidang pendidikan yang 

melibatkan seni dan kreativiti, kaedah penilaian yang bersifat tradisional jelas memerlukan 

perubahan transformasi. Maka inisiatif untuk menghasilkan inovasi yang khusus dalam penilaian 

subjek studio seni dengan memanfaatkan kuasa teknologi seperti aplikasi Google Sheet dan Google 

Form. Seperti yang diketahui, aplikasi Google Sheet merupakan aplikasi yang tidak asing lagi 

dikalangan pengguna produk Google. Menurut CFI Team (n.d.), Google Sheets merupakan aplikasi 

Google yang bercirikan helaian dokumen berasaskan pelayar web secara percuma yang telah 

disediakan oleh Google dalam perkhidmatan Google Drive (Perisian penstoran maklumat) . Chai 

mailto:noora691@uitm.edu.my
mailto:enfendi@uitm.edu.my
mailto:fawazie@uitmedu.my
mailto:nurad370@uitm.edu.my

(n.d.) juga menjelaskan bahawa Google Sheet juga adalah aplikasi berasaskan pelayar web yang 

membolehkan pengguna membuat, mengemas kini dan mengubah helaian dokumen dan berkongsi 

data dalam talian bersama pihak ketiga. Google Sheet ini juga telah dipautkan secara automatik ke 

dalam aplikasi Google Drive yang merupakan salah satu aplikasi penstoran data yang juga 

merupakan produk Google. 

Menerokai kedua-dua aplikasi ini, kajian ini mengambil peluang mengadaptasi aplikasi ini 

dengan menggabungkan proses penilaian akhir subjek studio dan inovasi digital. Penghasilan 

inovasi ini juga seiring dengan PdP Abad ke 21, yang menerapkan nilai “go digital” dalam pelbagai 

aspek adalah selaras dengan fenomena Education 5.0 dan Revolusi Industri 4.0 yang telah 

berkembang maju kini. Maka, kajian ini mengambil inisiatif untuk menghasilkan inovasi yang 

meneroka penggunaan aplikasi Google Sheets sebagai salah satu kaedah alternatif dalam proses 

penilaian PdP bagi subjek studio di Jabatan Seni Halus, Kolej Pengajian Seni Kreatif, UiTM 

Cawangan Perak. Secara amalannya, proses penilaian pemarkahan bagi subjek studio sebelum ini 

melibatkan borang manual dan proses merekod markah secara offline. Proses pemarkahan sebelum 

ini didapati mempunyai beberapa permasalahan yang melibatkan masa, kos dan keselamatan. Demi 

tujuan itu, satu inovasi yang berasaskan penggunaan aplikasi Google Sheets sebagai salah satu 

kaedah alternatif dalam proses penilaian PdP bagi subjek studio di Jabatan Seni Halus, Kolej 

Pengajian Seni Kreatif, UiTM Cawangan Perak telah diketengahkan. 

 
2. METODOLOGI 

Dalam melengkapkan kajian ini, modus operandi konsep inovasi e-Valuate pemarkahan akhir adalah 

dengan mengguna pakai kaedah Plan, Do, Check dan Act/Adjust atau lebih dikenali sebagai kaedah 

PDCA. Konsep kaedah PDCA merupakan proses yang berkait rapat dengan proses kemajuan 

berterusan yang harus diterapkan dalam keempat-empat tahap yang telah disebutkan tadi secara 

berurutan dengan tujuan menghasilkan produk atau sesebuah proses yang telah ditambahbaik dan 

penggunaan masa yang lebih cepat (PDCA Cycle: What Are the Stages and How Does It Work? See 

Examples, n.d.). Berdasarkan kefahaman kaedah PDCA ini, kajian ini mendapati kaedah ini 

merupakan kaedah yang paling sesuai dalam perlaksanaan kajian inovasi e-Valuate pemarkahan 

penilaian akhir ini. 

3. DAPATAN 
 
 

Rajah 1 Carta Alir e-Valuate Pemarkahan penilaian akhir subjek studio sebelum dan selepas diaplikasikan di 

Jabatan Seni Halus, UiTM Cawangan Perak 

 

Sebelum inovasi ini dijalankan, carta alir proses kerja pemarkahan penilaian akhir subjek studio 

telah melibatkan lapan langkah di mana ianya dimulakan dengan memuat turun data pelajar di 

Student Information Management System (SIMS), seterusnya menyediakan templat borang fizikal 

pemarkahan pelajar untuk dinilai pada penilaian akhir, seterusnya mencetak nama pelajar mengikut 

kursus dan kumpulan pelajar. Dalam proses mencetak nama pelajar dan memastikan kod kursus dan 

kumpulan mereka, semakan perlu dilakukan dan pembetulan harus dilakukan sekiranya terdapat 

kesilapan pada nama dan kod kursus yang diambil oleh pelajar tersebut. Setelah selesai proses 

semakan tersebut, borang yang telah lengkap dengan maklumat-maklumat tersebut diedarkan 

kepada penilai dan proses pemarkahan dijalankan secara bersemuka secara manual. Setelah proses 

pemarkahan selesai, setiap markah yang diambil akan dibentangkan di dalam mesyuarat moderasi 

pemarkahan bagi memastikan kredibiliti proses penilaian akhir lancar dan memastikan tiada isu 

berbangkit dalam proses penilaian akhir tersebut. Sejurus mesyuarat selesai, proses memuat naik 

markah ke dalam sistem akan dilakukan mengikut templat borang markah yang telah disediakan di 

dalam sistem ERES. 

Selepas penggunaan e-Valuate pemarkahan penilaian akhir diperkenalkan iaitu penilaian 

pemarkahan akhir menggunakan aplikasi Google Form, langkah dalam melengkapkan proses 

penilaian akhir telah dipendekkan menjadi enam langkah. Proses pemarkahan bermula dengan 

penyediaan templat Google Form bagi rujukan penilai dan pelajar di mana di dalam proses 

penyediaan templat ini, maklumat pelajar akan terus disemak dan pembetulan akan dilakukan 

sekiranya perlu. Seterusnya, pautan atau kod QR akan diedarkan kepada pelajar bagi memasukkan 

profil pelajar seperti gambar karya dan penerangannya di dalam Google Sheet yang di akses secara 

atas talian . Bagi rujukan penilai pula, pautan dan kod QR akan diberikan supaya penilai dapat 

melakukan penilaian terhadap karya-karya yang telah dimuat naik oleh para pelajar tadi. Proses 

Penyatuan markah dan gambar-gambar karya yang dimuat naik bagi tujuan penilaian disatukan 

secara automatik di dalam templat Google Form. Selepas proses penilaian selesai, markah yang 

telah dinilai akan dibentangkan dalam mesyuarat moderasi markah Jabatan Seni Halus dan 

seterusnya markah ini akan dimuat naik di dalam sistem E-Result Exam System (e-RES). 

 

4. KESIMPULAN 

Sistem e-Valuate Pemarkahan Akhir PdP telah diguna pakai bagi menguji keberkesanannya dalam 

penambahbaikan sistem pemarkahan sedia ada yang di buat secara manual. Sistem e-Valuate 

Pemarkahan Akhir ini, dapat menjimat masa dan tidak melibatkan bilangan AJK yang ramai. Sistem 

ini juga menggunakan aplikasi Google Form yang mengumpulkan semua data secara bersepadu dan 

menjimatkan kos percetakan dan penyediaan fail penilaian akhir yang diamalkan sebelum ini. Selain 

itu juga, sistem ini juga dapat melancarkan proses penilaian dengan efisien dan berkesan. Sistem e-

Valuate Pemarkahan Akhir PdP ini dihasilkan berpandukan kepada kriteria pemilihan iaitu piagam 

polisi, perancangan strategik Teras 1, Akta Kerahsiaan dan Akta Integriti Pensyarah di mana ianya 

merangkumi Akta kerahsiaan penilaian iaitu Pematuhan Polisi Pentaksiran dan Penilaian Akademik 

UiTM pindaan 2021 bagi menyegerakan proses moderasi markah dan Akta integriti pensyarah iaitu 

mematuhi arahan Akta Rahsia Rasmi 1972. 

